
Nefndasvið Alþingis 

B.t. Efnahags- og viðskiptanefndar 

Austurstræti 8 -  10 

101 Reykjavík

9. desember 2020

Efni: Umsögn Hlyns Jónssonar um frumvarp til laga um breytingu á lögum um tekjuskatt og lögum

um staðgreiðslu skatts á fjármagnstekjur (fjármagnstekjuskattur), 374. mál.

Í ofangreindu frumvarpi er að finna skref í átt að því markmiði að gera skattkerfið réttlátara í 

samræmi við stjórnarsáttmála ríkisstjórnarinnar. Því ber að fagna. Hins vegar skortir á að boðuð 

endurskoðun skattstofns fjármagnstekjuskatts sé fullnægjandi. Hver svo sem afstaða manna er 

almennt til skattlagningar og skatthlutfalls, þá hljóta allir að vera sammála um að skattlagning eigi 

að vera sanngjörn og réttlát. Í umsögn þessari mun ég gera grein fyrir misræmi í skattalegri 

meðhöndlun fjármagnstekna, sem ég tel brýnt að leiðrétt verði í þeirri vegferð sem hafin er með 

frumvarpinu í því skyni að gera skattkerfið „réttlátara óháð uppruna tekna.“

Misræmi í skattlagningu fjármagnstekna af hlutabréfum og hlutdeildarskírteinum hlutabréfasjóða

Þannig háttar til að við skattlagningu fjármagnstekna af sölu hlutabréfa (söluhagnaðar) er heimilt 

að draga frá sölutap, sbr. 2. tl. 1. mgr. 24. gr. laga um tekjuskatt. Engin slík heimild er hins vegar 

fyrir hendi við skattlagingu fjármagnstekna af hlutdeildarskírteinum hlutabréfasjóða, sem eru 

skattlagðar eins og vextir af innlánsreikningum. A f þessu leiðir órökrétt og ósanngjarnt misræmi í 

skattlagningu. Skattgreiðandi sem hagnast um kr. 500.000,- við sölu hlutabréfa í félagi A, en tapar 

kr. 600.000,- við sölu bréfa sinna í félagi B, greiðir engan fjármagnstekjuskatt, í stað þess að greiða 

af kr. 500.000,- ef engin frádráttarheimild væri fyrir hendi. Reglan er rökrétt og eðlileg, enda væri 

að öðrum kosti verið að skattleggja ímyndaðar fjármagnstekjur. Sá annmarki er hins vegar á 

lögunum að fjárfesting í hlutabréfasjóðum (hlutdeildarskírteini) er meðhöndluð á sama hátt og 

vaxtatekjur, sbr. 2. mgr. 8. gr. laganna („Til tekna í þessu sambandi telst ennfremur gengishækkun 

hlutdeildarskírteina“). Með því að lögin skilgreina samkvæmt þessu gengishækkun 

hlutdeildarskírteina sem vaxtatekjur, en ekki söluhagnað, verður niðurstaðan sú að fjárfestum er 

mismunað eftir því hvort þeir fjárfesta í hlutabréfum í gegnum verðbréfasjóði eða kaupa 

hlutabréfin beint. Fjárfestirinn í dæminu að framan hefði þurft að greiða fjármagnstekjuskatt af kr. 

500.000,- (hækkun sjóðs A) þó hann hefði í raun tapað nettó kr. 100.000,- (vegna lækkunar sjóðs 

B) á fjárfestingum sínum í tveimur mismunandi verðbréfasjóðum. Engu að síður er um fjárfestingu 

að ræða sem er sambærileg að öllu leyti. Verðmæti fjárfestingarinnar ræðst í báðum tilvikum 

alfarið af því hvort þeim hlutafélögum sem sjóðurinn fjárfestir í vegnar vel eða ekki. Mismunur á

skattalegri meðhöndlun þessara fjárfestingarkosta er því bæði óréttlátur og algjörlega órökréttur, 

enda enginn eðlismunur á þessum fjárfestingum.

Annað dæmi:

•  Sparifjáreigandinn A hefur safnað reglulega frá unglingsaldri í sjóð sem hann hyggst nota 

til að kaupa sína fyrstu íbúð. Tuttugu og sjö ára á hann orðið samtals kr. 6 milljónir, sem 

hann hefur fjárfest til jafns í tveimur hlutabréfasjóðum til að dreifa áhættu. Fjárfestingar í 

sjóði X ganga vel og hefur verðmæti sjóðsins hækkað um 1 milljón króna. Sjóður Y verður 

hins vegar fyrir skakkaföllum og lækkar verðmæti hans um kr. 800 þúsund. Nettó hefur 

sparifjáreigandinn því aðeins haft kr. 200 þúsund í fjármagnstekjur. Engu að síður líta lögin 

alfarið fram hjá tapinu á sjóði Y og gera sparifjáreigandanum að greiða 22% 

fjármagnstekjuskatt af 1 milljón króna! Hann greiðir því kr. 220 þúsund í 

fjármagnstekjuskatt, þegar hann hafði í raun einungis kr. 200 þúsund í fjármagnstekjur. 

Ríkið hirðir sem sé meira en það sem hann hagnaðist um.

Sparifjáreigandi B fer að öllu leyti eins að, nema hvað hann kaupir beint hlutabréf í 

tveimur félögum, í stað þess að kaupa í hlutabréfasjóði. Hlutabréfin í félagi X hækka um kr. 

1 milljón, en Y lækkar um kr. 800 þúsund. Fjárhagsleg afkoma þessara tveggja fjárfesta af 

fjárfestingum sínum er því hin sama, þ.e. þeir hagnast báðir um kr. 200 þúsund. Sá óréttláti 

og órökrétti grundvallarmunur er hins vegar á skattlagningu þeirra að sparifjáreigandi B 

greiðir kr. 44 þúsund í skatt á meðan A greiðir kr. 220 þúsund.

Setja má upp ótal dæmi með ólíkum fjárhæðum og forsendum, en grundvallaratriðið er alltaf hið 

sama, þ.e. skattlagningin mismunar þeim sem fjárfesta í hlutabréfasjóðum.

Samsömun laganna á innlánsreikningum annars vegar (vaxtatekjur) og hlutdeildarskírteinum 

hlutabréfasjóða hins vegar (gengishækkun vegna undirliggjandi hækkunar á verðmæti hlutabréfa) 

fær ekki staðist, enda um eðlisólíkar tekjur að ræða. Á innlánsreikningum liggur reiðufé sem 

hækkar í samræmi við gildandi vexti. Fjárhæðin lækkar aldrei (þó að raunvextir geti orðið 

neikvæðir). Því kemur ekki til þess að jafna þurfi tap á móti hagnaði á slíkum reikningum. Í tilviki 

hlutdeildarskírteina er hins vegar fyrir að fara sveiflum í verðmæti, á nákvæmlega sama hátt og 

gildir um hlutabréf. A f hlutdeildarskírteinum getur því orðið verulegt tap, sem eðlilegt er að taka 

tillit til við skattlagningu á sama hátt og gert er með hlutabréf.

Breytingartillaga

Í því skyni að leiðrétta framangreint misræmi og koma á sanngjarnari skattlagningu legg ég til að 

eftirfarandi ákvæði verði bætt við frumvarpið:

Orðin „gengishækkun hlutdeildarskírteina, svo og“í 2. tl. 2. mgr. 8. gr. laganna fa lli brott.
Með breytingunni yrði horfið frá þeirri órökréttu framkvæmd að meðhöndla gengishagnað af 

hækkun hlutdeildarskírteina hlutabréfasjóða á sama hátt og vexti, í stað þess að meðhöndla hann á

sama hátt og gengishagnað (söluhagnað) af hlutabréfum. Þar með yrðu sparifjáreigendur jafnsettir, 

óháð því hvort þeir fjárfesta í hlutabréfum eða hlutabréfasjóðum. Almenn ákvæði laganna um 

meðferð söluhagnaðar, svo sem 12. og 24. gr. munu þá gilda um hlutdeildarskírteini.

Niðurlag -  Leiðréttingin er í  samræmi við markmið stjórnvalda

Í samræmi við markmið ríkisstjórnarinnar um réttlátara skattkerfi er fullt tilefni til að leiðrétta 

framangreint misræmi. Sú leiðrétting er einnig í anda þeirrar áherslu sem stjórnvöld hafa 

undanfarið lagt á að örva nýsköpun í atvinnulífinu og hvetja til þátttöku almennings og annarra 

sparifjáreigenda í fjárfestingum í hlutabréfum. Það má færa sterk rök fyrir því að framangreint 

misræmi komi einmitt verst niður á smærri sparifjáreigendum, heldur en mjög fjársterkum aðilum. 

Aðgengilegasta leiðin fyrir smærri fjárfesta til þátttöku á hlutabréfamarkaði er einmitt í gegnum 

verðbréfasjóði. Stærri fjárfestar hafa frekar bolmagn til að fjárfesta beint í hlutabréfum. Fjárfesting 

í gegnum verðbréfasjóði er ennfremur til þess fallin að stuðla að skynsamlegri áhættudreifingu, 

sem einnig ætti að vera markmið stjórnvalda. Leiðrétting á þessu misræmi er því til þess fallin að 

greiða frekar fyrir þátttöku almennra fjárfesta á hlutabréfamarkaði, á meðan óbreytt fyrirkomulag 

fælir frá.

Það blasir við rík þörf fyrir fé inn á hlutabréfamarkaðinn til endurreisnar atvinnulífsins eftir 

farsóttina, á sama tíma og mikið fé almennings liggur óhreyft á neikvæðum innlánsvöxtum. 

Undirritaður hvetur löggjafann til þess að nýta tækifærið og leiðrétta framangreint misræmi og 

stuðla þannig að fjárfestingu almennra sparifjáreigenda í atvinnulífinu, auk þess að gera skattkerfið 

réttlátara.

Virðingarfyllst,

Hlynur Jónsson, hæstaréttarlögmaður.

